Dedek moj…

Sedim na vuglu vuz penicu našu i zbiram si po mislima. Na koju stran sveta da pejdem da ne mislim na te? Na te ki si nas zanavek ostavil da sami kak bogci hodimo čez pužlave staze života.

Nikemu ni lepo bez tebe i si samo govoriju: „Se bu lakše čez leto il dve“!

Bedaki su to kaj pojma nemaju kak je to zgubiti dedeka koji je bil čovek zi sela, čovek v trsju saki dan, z kupicom vinčeka vu ruki, koji je navčil su decu kartat belu kak da su profesionalci, koji je križaljke znalački spunil do zajdnega slova, čovek kaj je vekovečno popravral nečijega traktora, kosilicu, kakvu staru krntiju od auta… Ne da bi zaradil peneze, ne, ne, neg da bi čoveku pomogel i ulepšal dan ili keden.

Kad poželim si dve, tri majce, nove tenisice ili kaj drugo, zmislim se blaženog tvog smeška i rečenice koju je i tebe tvoja mater navčila: „Ne treba ti čerko celega sveta“!

Ne treba mi dedek moj dragi ni cipelih, ni torbih, ni majcih ni hlačih. Dala bi, dedek moj, se ormare sveta samo da me pak ti držiš vu krilu i zibleš onak kak si me negda. Kak neki dan…

A ni te dedek moj, ni…

Iščem te sako jutro čim se stanem jer na stolu ne diši friško pecivo. Ni ne treba mi, ni slanac ni kiflin. Samo mi trebaš ti, da me obrišeš ze svojim črnim rupčekom (kaj zgledi kak ugarak) i da me nježno kušneš kak si mi samo ti kušnut znal.

Bil si dedek moj veliki a bil si ponizen i mali. Za pravdu i pravicu pol ruke bi dal.

Znam da me ne razmeju si kaj me poprek glediju kak se plačem za tobom. I nek me glediju jer da su za dedeka meli takvega dedeka kak sem ja mela, bi znali kaj znači čuvat nekega kak biser vu najlepšoj školki. Jer, dedek moj, to si bil ti meni… I zato te bum čuvala kak biser i nosila te bum ze sebom na koju god stranu sveta da se vputim.

Nigdar, ali nigdar te zgubila ne bum iz svojega srca ni iz svojih misli… Dedek moj…

